
Olimjonova Oʻgʻilxon Abdurasul qizi 

Namangan davlat universiteti Boshlangʻich taʼlimda ijtimoiy- gumanitar fanlarni 

oʻqitish metodikasi kafedrasi Ta'lim tarbiya nazariyasi va metodikasi boshlangʻich taʼlim 

yoʻnalishi 1-bosqich tayanch doktoranti 

 

Annotatsiya. Ushbu maqolada PIRLS baholash tizimi hamda uning boshlang’ich sinf 

o’quvchilarini mustaqil o’rgatishga qo’llash haqida so’z boradi. 

Kalit so’zlar. PIRLS, ta’lim tizimi, baholash tizimi, ta’lim-tarbiya, fan, boshlang’ich 

ta’lim, xalqaro standart. 

 

So’nggi yillarda mamlakatimizda amalga oshirilayotgan islohotlar natijasida ulkan 

iqtisodiy o’sish ko’rsatkichlariga erishilayotganligi barcha sohalarda malakali kadrlar va 

yetuk mutaxassilarga bo’lgan talabni yanada oshirmoqda. Bu o’z-o’zidan 

o’quvchilarimizning darslarga qiziqish xususiyatini oshirish va o’qituvchilarning har 

tomonlama ta’lim- tarbiyaga e’tiborini kuchaytirishni talab etadi. Yuqoridagi talablarning 

ta’lim tizimi uchun juda muhim ekanligi, aksariyat xorijiy davlatlardagi kabi ta’lim va fan 

sohalari rivojlanishini baholash va monitoring qilish orqali ta’lim sifatini oshirishga 

qaratilgan ilg’or tajribalarni sohaga jalb qilish kerakligini anglatadi. Ta’lim sifati va 

samaradorligini oshirish yo’lida xorijiy ilg’or tajribalarni o’rganish, xalqaro standartlar 

talablarining joriy etilishi muhim ahamiyatga ega. 

PIRLS(Progress in International Reading Literasy Study - xalqaro o’qish savodxonligini 

o’rganishdagi yuksalish)-bu turli mamlakatlarda boshlang’ich sinfda tahsil oluvchi o’quvchi 

yoshlarning matnni o’qish va tushunush darajalari sifatini baholab beruvchi xalqaro 

baholash tizimidir. Ushbu sinov turi har 5yilda bir marta o’tkazishga mo’ljallangan bo’lib, 

2021-yil uchun mo’ljallangan tadqiqotlarda O’zbekiston o’quvchilari ham ishtirok etishi 

boshlang’ich ta’lim o’qituvchilariga katta mas’uliyat yuklaydi. Bu muhim vazifani amalga 

oshirish o’qituvchidan ta’limga yangicha yondashuvni, faollikni talab etadi. Shu o’rinda 

o’quvchini xalqaro baholash darajasini belgilovchi PIRLSga qanday tayyorlash mumkun 

degan savol ko’pchilikni o’ylantiradi. PIRLSga tizimli tayyorlashda sinfdan tashqari o’qish, 

mustahkamlash, takrorlash darslari hamda to’garaklarning o’rni juda muhim. Bunda 

o’quvchining dunyoqarashini kengaytirish, mustaqil fikrlashi, obrazli tafakkurini 

rivojlantirish o’ta muhim hisoblanadi. Albatta bu ishda ota- onaning o’z o’rni bor. Oilada 

kattalar kitob o’qisa, bola ham bora-bora ularga ergashadi. Yoshiga munosib kitoblarni olib 

berishda o’qituvchi tavsiyasiga amal qilish foydali hisoblanadi. Bo’sh vaqtida bola oldi-

qochdi seriallar, multfilmlar emas, bolalar uchun ishlangan mantiqqa boy filmlar, hayvonot 

va nabotot dunyosi haqidagi ko’rsatuvlarni kuzatib borishi ham yaxshi samara beradi.  

Shuningdek, PIRLS, yosh o’quvchilar tomonidan maktabda va maktabdan tashqarida 

ta’lim olishning katta qismini tashkil etuvchi, ya’ni badiiy tajriba orttirish, ma’lumot olish va 

undan foydalanish ko’nikmalarini baholash kabi ikkita keng qamrovli maqsadlarni 

ifodalaydi. Yana shuni aytish mumkinki, ushbu dastur zamon bilan hamnafas qadam 

tashlaydi hamda o’zining baholash mezonlarini zamonaviy talablarga muvofiq ravishda 

takomillashtirib boradi. Bunga misol sifatida, 2021-yilda o’tkaziladigan tadqiqotda 

o’quvchilarga birinchi marta raqamli formatdagi topshiriqlarni taqdim etishni 

rejalashtirganini aytish o’rinlidir. Raqamli formatga o’tish bilan birga, internet muhitida 

boshqariladigan ePIRLS onlayn o’qishni kompyuterda baholash kabi o’zgarishlar ham 

ko’zda tutilgan. 

O’zbekiston Respublikasi Prezidentining 2019-yil 29-apreldagi «O’zbekiston 

Respublikasi Xalq ta’limi tizimini 2030-yilgacha rivojlantirish konsepsiyasini tasdiqlash 

to’g’risida»gi PF-5712-son Farmonida 2030-yilga kelib PISA xalqaro dasturi reytingida 

jahonning birinchi 30 ta ilg’or mamlakatlari qatoriga kirishiga erishish hamda xalq ta’limi 

tizimida ta’lim sifatini baholash sohasidagi xalqaro tadqiqotlarni tashkil etish asosida 

o’quvchilarning o’qish, matematika va tabiiy yo’nalishdagi fanlardan savodxonlik darajasini 

baholashga yo’naltirilgan ta’lim sifatini baholashning milliy tizimini yaratish vazifalari 

belgilanganю 

Respublikamizning xalqaro tadqiqotlarda boshlang’ich sinf o’quvchilarining o’qish 

savodxonligini baholash Ta’lim inspeksiyasi huzuridagi “Ta’lim sifatini baholash bo’yicha 

xalqaro tadqiqotlarni amalga oshirish milliy markazi” xodimlari tomonidan ishlab chiqilgan 

metodik qo’llanmada PIRLS tadqiqoti, uning o’ziga xos xususiyatlari, nazorat-sinov 

materiallarining ishlab chiqilishi haqida umumiy ma’lumotlar berilgan. Shu bilan birga, 

PIRLS tadqiqotining topshiriqlaridan, ya’ni matnlar va savollaridan bir nechta namunalar 

hamda ularning baholash mezonlari keltirilgan. Shuningdek 4-sinf o’quvchilarining o’qish 

savodxonligini baholash bo’yicha o’tkaziladigan PIRLS xalqaro tadqiqotiga tayyorgarlik 

ko’rish uchun PIRLSda berilgan matnlarning har biriga alohida mashq daftarlari ishlab 

chiqilgan. Mazkur ish daftari o’quvchilarning o’qish savodxonligini oshirish, o’qiganlarini 

tahlil qilish, talqin qilish hamda to’g’ri xulosa chiqara olish ko’nikmalarini rivojlantirish 

uchun qo’shimcha didaktik material hisoblanadi. Ushbu daftarni tayyorlashda PIRLS 

(Progress In International Reading And Literacy Study) tadqiqotining ochiq manbalaridan 

foydalanilganю 

PIRLS boshlang'ich sinf o'quvchilarining sinf va sinfdan tashqari o'qishini baholashda 

ikkita keng qamrovli maqsadga, ya'ni “badiiy tajriba orttirish”, “axborotni olish va undan 

foydalanish”ga qaratiladi. O'z navbatida, ushbu maqsadlarning har biri to'rtta keng 

tushunish jarayonini birlashtiradi. Bular: 

- diqqatni jamlash va aniq ko'rsatilgan ma'lumotlarni topish; 

-      to'g'ridan-to'g'ri xulosalar chiqarish; 

-      kontent va matn elementlarini baholash va tanqid qilish; 

 -     g'oyalar va axborotni talqin qilish va uyg'unlashtirish. 

PIRLS tadqiqotida o'qish savodxonligining darajalari quyidagicha tavsiflanadi: 

- Eng yuqori daraja (625 ball va undan yuqori) – O'quvchilar matnni yaxlit o'zlashtira 

oladi va ayni paytda uning alohida qismlarini bir-biri bilan bog'liq holda tushunadi. 

Muallifning g'oyasini izohlashda o'z fikrini asoslash uchun matnga tayana oladi. 

- Yuqori daraja (550 ball) – O'quvchilar matnning ahamiyatli xabarlarini tushunadi, 

matnga asoslanib o'z xulosalarini chiqaradi, matn mazmuniga ham, shakliga ham baho bera 

oladi, uning ayrim til xususiyatlariga e'tibor qarata oladi. 

- O'rta daraja (475 ball) – O'quvchilar matndan axborot topa oladi, matn shakli va 

tilining ba'zi xususiyatlaridan foydalanib, matnga asosan o'z xulosalarini chiqaradi. 

- Quyi daraja (400 ball) – O'quvchilar matnda aniq berilgan va cheklash oson bo'lgan 

xabarni ajratib oladi. 

PIRLS tadqiqotida O'zbekiston Respublikasining ishtirok etishi ta'lim sifatini oshirish, 

xalqaro miqyosda mamlakat nufuzini mustahkamlash bilan birga, o'quvchilar bilimini 

xalqaro talablar darajasiga olib chiqishga xizmat qiladi. 

